
In mez a la nebbia e a ‘sto freg de can 

L’è volà via de corsa anca quest’an 

“Ma in doe te vet?” a g’ho vorù dì 

“Se po savé in doe te vet a finì?” 

“In del poz de la memoria” el m’ha rispondù 

“In doe gh’è tuta la tua storia e anca de pù”. 

E me l’ha dì senza nanca fa finta 

Intanta che l’an noeuv el ghe dava ‘na spinta. 

 

Alora ho vorù ‘ndà giò anca mi  

a cercà i an passà in doe eren finì. 

 

Oh! Quanti bej rob c’ho ritrovà là 

Ricordi e memori di bej temp passà! 

Belé e giocatol de quand s’eri on fiolin 

Che ogni Natal me portava ‘l Bambin! 

Pensé c’ho vedù fin mia mama e ‘l papà 

Che m’han tirà sui gineuc e m’han fa trotelà! 

E fradei e amis che giugavom la guera 

Poeu corevom su in cà pien de sbregh e de tera! 

 

Infin som fermà a pensagh on moment : 

Posibil che ‘sta beleza l’ha de finì propi in nient? 

Ma nanca per sogn! Perché nient va a finì 

Del bon e del gram ch’em passà chichinscì. 

Pentì del mal, el sarà cancelà, 

Domà ‘l ben ch’avrem fa, quel sì ‘l durarà! 

 

            Don Arnaldo 

 


